
கியூபா, போர்ட்டோ ரிகோ, வவாய், பிலிப்பைன்
தீவுகள் ஆகியவை அமெரிக்காவுக்குச் சொந்தமாயின.
போர்ட்டோ ரிகோவும், ஹவாயும் 1900-ல் அமெரிக்கப்
பிரதேசத்தின் பகுதியாகிவிட்டன. கியூபா 1901-ல்
சுதந்திரம் பெற்றது. பிலிப்பைன் தீவுகள் 1946-ல்
கதந்திரமடைந்தன.

1817-1825-ல் ஜனாதிபதியாயிருந்த ஜேம்ஸ் மன்ரோ
காலத்தில் அமெரிக்க ஐக்கிய நாடுகள் பலவகையிலும்
முன்னேற்றமடைந்தன. மிசிசிபி, இல்லினாய்ஸ், ஆலபாமா, மெயின், மிசௌரி ஆகிய இராச்சியங்கள் புதிதாகச் சேர்க்கப்பட்டன. “அமெரிக்கக் கண்டத்தின்
விவகாரங்களில் ஐரோப்பிய நாடுகள் தலையிடக்கூடாது.
ஐரோப்பாவின் விவகாரங்களில் அமெரிக்கா தலையிடாது“ என்னும் கொள்கையை மன்ரோ வெளியிட்டார். இக்கொள்கையே பெயர் பெற்ற ‘மன்ரோக் கொள்கை' என்பது. ஜாக்சன் 1829-1837-ல் ஜனாதிபதியாயிருந்த காலத்தில் ஜனநாயகக் கட்சி உதயமாயிற்று.

1861-1865-ல் ஜனாதிபதியாக இருந்த ஆபிரகாம்லின்கன், வாஷிங்டனுக்கு நிகரான பெருமையுடையவர்.
தென் ராச்சியங்களிலிருந்த அடிமைநிலை ஆதரவாளர்களுக்கும், வடராச்சியங்களிலிருந்த அடிமை நிலை எதிர்ப்பாளர்களுக்குமிருந்த மனவேறுபாட்டால் அமெரிக்க ஐக்கிய நாடுகளின் ஒற்றுமைக்கே கேடு
விளையக்கூடிய நிலைமை ஏற்பட்டது. எவ்வாறாயினும்
நாட்டின் ஒற்றுமையை நிலைநாட்டி, அமெரிக்க ஐக்கியத்தைக் காத்து, அடிமைநிலையை ஒழிக்கக் கங்கணம் கட்டிக்கொண்டு ஜனாதிபதியாக வந்த லின்கனிடம் தென் இராச்சியங்களுக்குப் பகை உண்டாயிற்று. இக்காரணத்தால் (1861-1865-ல்) உண்டான உள்நாட்டுப் போர் இறுதியில் ஆபிரகாம்லின்கன் கட்சிக்கு வெற்றியில்
முடிந்தது. அமெரிக்க ஐக்கியத்திற்கு ஏற்பட்ட பெரிய
அபாயம் நீங்கி, அடிமைநிலையும் அகற்றப்பட்டது.
ஆயினும் வெற்றி கிட்டிய சில நாட்களுக்குள்ளேயே
ஆபிரகாம் லின்கன் ஒரு நாள் நாடகம் பார்த்துக்கொண்டிருந்தபோது சுட்டுக் கொல்லப்பட்டார்.

லின்கன் காலத்திற்குப் பிறகு அமெரிக்க ஐக்கியத்திற்கு எவ்வித அபாயமும் ஏற்படவில்லை. பொருளாதாரத் துறையிலும், அரசியல் அதிகாரத்திலும் உலகில்
இணையற்று விளங்குவதற்குத் தேவையான வசதிகள்
முழுவதும் அந்நாட்டுக்கு ஏற்பட்டன.

19ஆம் நூற்றாண்டின் இறுதியிலிருந்தே கைத்தொழில்
முன்னேற்றம் விரைவில் ஏற்பட்டது. கச்சாப் பொருள்களில் ஒரு சிறிதும் குறைவில்லாத அமெரிக்க ஐக்கிய
நாடுகள் கைத்தொழில் முன்னேற்றம் அடைந்ததில்
வியப்பில்லை. ராக்பெல்லர் (Rockefeller), போர்டு
(Ford), கார்னெகி (Carnegie) முதலிய பெரிய
முதலாளிகளால் தொடங்கி நடத்தப்பட்ட மிகப் பெரிய
கைத்தொழில் நிலையங்கள் அந்நாட்டில்தான் ஏற்பட்டிருக்கக்கூடும்.

20 -ஆம் நூற்றண்டில் தோன்றிய அமெரிக்க ஜனாதிபதிகளில் தியடோர் ரூஸ்வெல்ட்டும், வில்சனும், பிராங்க்ளின் ரூஸ்வெல்ட்டும் முக்கியமானவர்கள். தியடோர் ரூஸ்வெல்ட் காலத்தில் அகில அமெரிக்க ஐக்கியக் கொள்கை ஏற்பட்டதால் அமெரிக்காக் கண்டத்து நாடுகள் ஒற்றுமையோடு செயலாற்றத் தொடங்கின.
1914-18-ல் உலக யுத்தத்தின் போது மன்ரோக்
கொள்கையைக் கைவிட்டு, அமெரிக்கா ஐரோப்பிய விவகாரங்களில் தலையிட்டது. அந்த யுத்தத்தின் இறுதியில் அமெரிக்க - ஜனாதிபதி வில்சன் பதினான்கு அமிசங்கள் கொண்ட ஒரு நிரந்தர அமைதித் திட்டத்தை வெளியீட்டார். அவ்வடிப்படையில் தோற்றுவிக்கப்பட்ட சர்வதேச சங்கத்தில் அமெரிக்கா உறுப்பு நாடாக
இருக்கவில்லை.

1931-ல் ஏற்பட்ட உலகப் பொருளாதார மந்தம்
அமெரிக்காவை மிகுதியும் பாதித்தது. 1937-ல் ஜனாதிபதியாக வந்த பிராங்க்ளின் ரூஸ்வெல்ட் புகுத்திய புதுமுறை ஏற்பாட்டை (New Deal) அமெரிக்காவில் பலர்
எதிர்த்தனராயினும், பொருளாதார நெருக்கடி ஓரளவு
சமாளிக்கப்பட்டது. இவர் ஒருவரே மூன்று முறை
(மொத்தம் 12 ஆண்டு காலம்) ஜனாதிபதியாக இருந்தவர். இரண்டாம் உலக யுத்தத்தில் அமெரிக்கா தலையிட்டு நேச நாடுகளைக் காப்பாற்ற முன்வந்தது. ஜெர்மனி, இத்தாலி, ஜப்பான் ஆகிய மூன்று நாடுகளோடும் அமெரிக்கா போர் தொடுத்தது. கம்யூனிஸ்ட் தலைவரான ஸ்டாலினும், முதலாளித்துவ நாடுகளின் தலைவர்களான சர்ச்சிலும் ரூஸ்வெல்ட்டும், ஒற்றுமையாகப் போரிட்டுச் சர்வாதிகாரத்தை எதிர்த்து வென்றனர். ரூஸ்வெல்ட்டும், சர்ச்சிலும் 1941-ல் அட்லான்டிக் சாசனம் என்னும் அறிக்கையை வெளியிட்டனர். “உலகத்தினின்றும் சுதந்திரம் மறையக் கூடாது“ என்று ஆங்கிலோ-அமெரிக்கர்கள் தீர்மானித்துக் கொண்டதாக அச்சாசனம் கூறிற்று. அ. ஐ. நாடு அந்த யுத்தத்தின் இறுதியில் ஜெர்மனியை வெல்ல இரண்டாம் போர் முனையை நிறுவ உதவிற்று; ஜப்பான் மீது 1945-ல் அணுகுண்டுகளை வீசி அணுகுண்டு சகாப்தத்தைத் தோற்றுவித்தது.

1945-ல் சான் பிரான்சிஸ்கோவில் கூடிய ஐக்கிய
நாட்டுச் சங்கத்தில் அமெரிக்க ஐக்கிய நாடு முக்கியமான ஸ்தானம் வகித்தது. அன்றியும் அகில அமெரிக்க
ஐக்கியம் (த. க.) உருவானதிலிருந்து அமெரிக்காக்
கண்டத்தில் தலைமை ஸ்தானம் வகித்துவரும் அமெரிக்க
ஐக்கிய நாடு, ஐ. நா. சங்கக் கூட்டங்களில் பெரும்பான்மை வாக்குகளைப் பெறும் நாடாகவும் இருந்து
வருகிறது.

கச்சாப் பொருள்கள், கைத்தொழில், வேளாண்மை,
ஆள்பலம், படைவலிமை, கல்வித்துறை முதலிய எல்லா
வகைகளிலும் முன்னணியில் நின்றுவரும் அமெரிக்க
ஐக்கிய நாடு, உலகத்தின் முன்னேற்றத்திற்கும்
அமைதிக்கும் பெரிதும் பாடுபடும் என்று பலர் எதிர்
பார்க்கின்றனர். 
அ. மு.


பொருளாதார வரலாறு : தோற்றுவாய் : அமெரிக்காவின் பொருளாதார வரலாறு வேறொரு நாட்டி.லிருந்து செல்வம் மிகுந்த புதியதொரு நாட்டிற் குடிபுகுந்த மக்களின் வரலாற்றைப் பற்றியதாதலின், அது
பிறநாடுகளின் வரலாறுகளினின்றும் சிறிது வேறுபடுகின்றது. அமெரிக்கப் பொருளாதார வரலாறு கி. பி. 15ஆம் நூற்ண்டின் இடைப்பகுதியிலிருந்து,
தொடங்குகிறது. அக்காலம் மறுமலர்ச்சி, சமயச் சீர்திருத்தம், புதுநாடு காணல் முதலிய இயக்கங்கள்
தழைத்த காலம். தூரக்கிழக்கு நாடுகளில் கிடைக்கும்
இலவங்கம் முதலிய வாசனைப் பொருள்களைத் தேடிப்
புறப்பட்ட மாலுமிகள் அமெரிக்காவை அடைந்தனர்.
ஸ்பெயினும் போர்ச்சுகலும் இக் கடற் பிரயாணங்களில் முன்னணியில் நின்ற நாடுகள், 1589-ல் ஸ்பானியர்கள் தோற்றுப்போய் அமெரிக்காவில் தங்களுக்கு இருந்த செல்வாக்கை இழந்தபோது, பிரிட்டனிலிருந்தும் ஹாலந்திலிருந்தும் மக்கள் ஸ்பானியர்களைப்
பின்பற்றினர். இந்நாடுகளிலிருந்து வியாபாரிகளும்,
அரசியல் அகதிகளும், சமயவாதிகளும் மற்றோர்களும்
சேர்ந்து அமெரிக்கக் கீழ்க் கரையில் குடியேறினர்.

தொடக்கக் காலப் பற்றிடங்கள் : முதன் முதலில் குடியேறியவர்கள் விவசாயத்தையே முக்கிய தொழி-

"https://ta.wikisource.org/w/index.php?title=பக்கம்:கலைக்களஞ்சியம்_1.pdf/154&oldid=1418779" இலிருந்து மீள்விக்கப்பட்டது

		 இப்பக்கம் கடைசியாக 11 மே 2022, 08:52 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

